Kolose

Paulus arye, Kolose mutuku
diba tenelamik ninye
ati, sekeibuk yupu

Abuku sekuk deiyoknye bira, Paulus ulamuk. Abuku ara, Kolose mutuku ninye
ulamikce, Yesus dib tenelamik ninye ati sekuka dopkwetebuk. Asurat sekuk talak
ara, Roma mutuku noutamak bukni, wenena aik dongamik talak arye, Yesus
dib tenen ninye ati, surat weik sekuka dolkwetelamuk. Ton ning ara Efesus, ton
ning ara, Kolose, ton ning ara Filipi, ton ning ara Pilemon sekuka dopkwetebuk.
Paulus arye, Efesus mutuku peterelamuk talak noutamak, tonoknye el si ara
Epafras dib tenebukce, Yesus el lak teleb yupu dobuka, Kolose mutuku ninye ati,
peterelbiyuk ura, ninye weik dib tenebik. (Rasul 19:10, Kolose 1:7-8)

Abuku noutamak ara, Paulus arye, ‘Ayupu ara weik mambule’ tenen,
sekdeipsuk ning ara, ani. Ton ning ara, tilila yupu peteren nang arye malye
yupu peterelamik ati, Paulus arye asurat deice lipsisikuka peterebuk. Ayupu ara,
ani. “Dina yala-yala nirya ara diptibye, din yala nirya ara, aning ara mem ning
anya arye, kum dinamabe,” kum nyaptibye. Aning atonun, “Mem fil yala-yala
nirya dawaplye,” nyabuk. “Kristus ara, aning-aning nirya talibuka ulirye, nun
weik deiyoknye usulule ati, el si uk erenamabe. Kristus arye, Allah danatam,
ninye danatam, ansinilina deiyoknye usulule. Im deice fil donang, sik malaikat
ara, mambul unyak bukni, anggunda mitik mambule. Kristus ara, weik mambul
ulule,” nyabuk.

Paulus arye, ‘Telebe’ nyana ati, nyabuk yupu

1 1Na Paulus ap, nun weit atonye Timotius ap, nun bitinye nang arye
asurat sekeipsiname. Na Paulus ara, Yesus Kristus arye, ‘Na yupu
dobuka peterepra banamle. Rasulnye unamle’ tenen, wipdeipnukba, el
fil uk fia donune. Wininuna ara Allah arye, ‘Paulus na fil uk donamnil,’
teneamnukce, wipdeiyamnuk ati, aning uk wininune. Ati, batakna fia
kumce, el fil uk talibuka ululuma anya arye, nun du weit atonun ninye

ululume. 2 Asekeipsinam surat ara, anggun Kolose mutuku umunye
ninye ati sekeipsiname. Anggun Kolose mutuku ninye ara, Allah diba
teneamlum ati, el mapu kipdeipsuke. Winipsuk ati, anggunda malye
una kum aryuk, diksukumuk ululume. Anggunda, Yesus Kristus ati diba
tenebuka, el ap kanye talima dukdongobuka ululume.

Nun Ni Kopropa Allah arye, anggun Kolose mutuku dib tenelulum
kili sal ati, bico tenesilirye, el kanye aryuk melisilye ning ap, ‘Yu ulana
kumce, kanye deibuka telebuk neika unamak’ tenen, arisilya deiyok ning
ap, arisulule. ‘Aning nirya ara, tuba-tuba weik arye tabakuka arinamsil’
tenen, anggun Kolose mutuku ululum kili sal ati Allah morosunune.

Paulus arye Kolose ninye ati, “Telebe,” nyabuk yupu

3-4Yuk ninye arye nyasinyake. “Kume, sik Kolose mutuku unyak ninye
ara, Yesus Kristus diba tenenyakce, yuk ninye Allah ati diba teneamik
ninye nirya ati, bico tenebuka, sik kanye talima dukdongobuka unyake,”
nyasinyake. Winibuka nyalamsikba kekenyama ati, anggun Kolose
mutuku ninye ati Allah morosinyam talak nirya ara, Allah ati, telebe
nyanyame. Allah ara, nun Deiyoknye Yesus Kristus el li koprop ulule.

5Yesus Kristus diba tenemunce, yuk diba tenen ninye ati, bico tenebuka
kanye arisilibuk, umunya ara, talye ati kume. Winiluluma deiyok ara, Allah
arye, ‘Aninye ati teleb ning ap, fia kam una deiyok ning ap, arinamne’
tenen, kintinibuka im deice moubuka deiamsuk ning ara, anggunce,

‘Fia kam una deiyok ning ara, nun dipkoprop dolonamabe’ tenen, kanye
teniltona kum aniryuk, fia kintinibuka dina uk ululume. Winiluluma ati,
Yesus diba tenebuka, yuk ninye ati bico tenelulume. Allah arye kintinibuka
deiamsukce, aminyan arinamsil ning yupu ara, asurat noutamak arye
nyapmasin ning nirya ara, Allah el fia dipkoprop yupu, ninye lyen yupu, el
laka teleb yupu peterelamsik noutamak arye, akunum kekelamlume.

6 Yata mutuku do nirya, Allah el dipkoprop lak teleb yupu, ninye lyen
yupu ara, dib tenen nang arye peterenyakba, ninye mutuku-mutuku nirya
kekebikirye, dib tenebikcop ura, dib tenen, ninye weik upnin banyake.

Winipmanto ara, duk moulamle yo, duk weik moulamle touk, ninye
arye Allah el laka teleb yupu diba tenebikca deice arye, diksukum winin
ninguk talibuka unyakce, sik teleb un ning weik upnin balule. Mutuku-
mutuku nirya noutamak arye, ninye weik diba tenebikirye, teleb-teleb
kibuka ulamak touk, anggun Kolose mutuku ninye babye, atouk ululume.
Ara, ayupu kekelamlum talak arye diprongobukap, aminyan talak nirya
ara, anggun kan-kan arye, Allah el laka teleb yupu kekelulumce, duk
weik moupnin balulye ura, weik nelamle. Winisilye ning deiyok koubuk
talak ara, Allah arye nun nirya ati, bico tenesilirye, lyesilyop ura, el
kanye aryuk urdem talye fia melisilye yupu, dipkoprop deiyok koubuka
dololalum talak arye, deiyok kipsukce tuba-tuba usulule.

7Ayupu nirya ara, nun kwit Epafras arye peterelamsukba, kel
kiyamlume. Epafras ap, nun ap, ‘Kristus el amutamuk ubirye, el fil uk
donamap’ tenen, neika fil donyabe. Epafras ati, nunce fia bico tenenyame.
Nunda, anggun dam kum yatinimnye bukni, nun kwit Epafras bira,
batakna fia kum arye, ‘Kolose ninye peterebuka fia melinamne’ tenen,
Kristus el yupu uk talibuka fil dolule. Winilya ara, Kristus ati afil dolule.
8Epafras arye, nun ti, nyapsuke. “Allah El Dib Kanye arye, el mikip
arisilya deice arye, anggun Kolose ninye arye, sik bitinye ap ura, ‘Allah
el ti dib tenenyak’ nang nirya ap, ati, fia bico tenebuka kanye arisulule,”
nyabuka laka nyapsuk ura, kekepnume.

Paulus arye Kolose ninye ati, Allah morobuk yupu

9 Aning nirya laka nyapsuk ning ati ara, Epafras arye, anggun ti ayupu
nyapsuk talak arye dipdongobuka, atalak ap, aminyan unamsil talak
ap, ura, atalak-atalak nirya babye, batakna kum arye, anggun Kolose
nang ati, Allah fia morosinyame. ‘Allah arye anggun Kolose ninye ati
wininamle’ tenen, morosinyam ning ara, nyapnusiname. Ara, Allah
arye anggun ti, ‘Wininamake, aning ton kum wininamake,” teneamsuk
ning nirya ara, ‘Dipkoprop moubuka kel kibikirye, aning uk wininamak’
tenen, morosinyame. Ara, ‘Weik kel kina deiyok ning doprobikirye,
kel ninye unamak’ tenen, morosinyame. Tonda, Allah El Dib Kanye
arye, el mikip arisilya deice arye, nong bol deice ninguk kum bukni,
‘Fia noutamak deiyok kel ning ton moubuka tenenamak’ tenen, Allah
morosinyame.

10Nunce anggun anang ati, ‘Aning nirya dolonamak’ tenen, Allah
morosinyam ara, urdem ati kume. Deiyok ara, Allah arye, ‘Na mapu
winibuka, winibuka diksukumuk unamake,’ tenesilye touk, dipkoprop
aning uk talibuka, ‘Anggun unamlum ning nirya teleb ubuka unamlum’
tenen, Allah morosinyame. Tonda, ‘Wininamluma deice arye, Allah arye
kanye delinamsil’ tenen, nunce anggun ti Allah morosinyame. Winibuka
winimunyop ura, Allah arye kanye delinamsil ning ara, lilibuka
nyapnusine. Ara, yata teleb winin ning nirya do, diksukum ninguk
yala-yala nirya umunyebuk, teleb duk weik moupnin banamsile. Tonda,
Allah ap, kanye dukdongobuka umunye ning ap, Allah winilul ning
nirya ara, ‘Weik arye kel kipra banamak’ tenen, nunce anggun ti Allah
morosinyame.

11 Tonda, Allah el weik mikip weik ulamle touk, elce anggun Kolose
ninye ati, mikip weik arisilibuk, kanye imun ning weik upsilya babye,
‘Batakana fia kum arye, fia pi dobuka fil domunce, kanye teniltona
kum arye, telebuk unamlume. Tonda, ikin upsilya babye, yuk nang ati,
minpola arye yu uplibuk, fil kum batakanamlum bukni, nimalye aryuk
unamak’ tenen, nunce anggun ti Allah morosinyame.

12Tonda, weik arye kanye fia deibuka, pinpin asa arye, nun Ni Allah
ati, ‘Teleb, nyanamak’ tenen, Allah morosinyame. Nun Ni Allah ati,
tuba-tuba, ‘Telebe,” nyanamlulume. Nyanamluma deiyok ara, ani. Ara,
Allah arye, ‘Na mapu nirya akunum teleb kipdeipnirye, im deice dekna
weik ning arinamne’ tenen, kintiniamsuk ning ara, ‘Sik Kolose ninye
im deice ukirye, sik babye teleb ning dopropnamak’ tenen, akunum
teleb kipdeipsuke. ‘Im deice dekna ning dopropnamak’ tenen, teleb
keipdeipsuka ati, nun Ni Allah ati, ‘Telebe’ nyabuka, weik arye kanye
delinamlulume. Nun Ni Allah arye, aning-aning nirya talilirye, im deice
weik dirina noutamak fia unamlak ara, nun ap, anggun ap, dib tenen
ninye nirya ap, neika unamabe. Anggun Kolose ninye ap, ‘Im deice
unamlum’ tenen, Allah arye akunum teleb kipdeipsuke.

13“Im deice weik dirina noutamak umunce, mininga dekna weik ning
dolonamlume,” nyapmanama ara, urtalya ati kum nyapname. Isa Mutuku
Dongonye arye, nun kanye talyamsukba, fia kunuknak atonun ulamubu
noutamak arye, Allah arye akunum lobuka lyepsuke. Lyepsukce, el kanye
deiamuknye, el Mi Koprop Yesus arye, aning-aning nirya talibuka, weik
deiyoknye kibuka ulya noutamak, akunum dobuka deipsuk ura, aunyabe.
Winira, el Yesus elcuk talisulule. 14 Allah el mi Yesus fil dopsuka deice
arye, nun Ni Allah arye lyepsukce, akunum teleb kipdeipsuke. Ara, nun
malye winilamubu ning ap, malye tenelamubu ning ap ati, adip aryuk
oplopsutu bukni, bico tenelamsukce, nun malye ning namin kipsukce
kum danipsuk ati, kam fia unamabe nyapsiname.

“Yesus ara, aning-aning nirya deice tam ulirye,
weik mambulnye ulule,” nyabuk yupu

15 Allah el ulye touk, el Mi Koprop Yesus babye, fia dipkoprop atouk
ulule. Allah ara, ninye asing arye kum eipmantonye ulule. Allah arye
aning-aning nirya kintinibuka, deiamuk. Bukni, winipmanto ning ara,
ninye arye winiryuk mi deibikce ura, ami arye anggun ning nirya
talibuka ulamle touk, Allah el Mi Koprop Yesus ara, deiyok kouna
deiyoknye fia weik mambulnye ulule. Ulirye, aning-aning nirya talibuka,
deice tam ulule. 16 Aning-aning deice tam ulirye, fia weik mambulnye
ulula ati ara, lilibuka nyapnusiname. Yata ulye ning do yuk-yuk yala
nirya ara, elcuk kwepdeiyamuk. Im deice ulul ning nirya ap, tukak
mutuku noutamak ulul ning ap, ninye asing arye elinyak ning nirya ap,
aupmal bukni, ninye asing arye kum eipmanto ning ap, aning-aning nirya
ara, elcuk kwepdeiyamuk.

Tonda yata mikip ulye ning do nirya, ninye weik nang deiyok nang,
Sisinanye Raja nang nirya ap, deice tam weik nang unyak nang ap,
sik amutam ukirye, mitik fil talibuka donyak nang ap, talye nang
bukni, yuk nang arye anang ati, ‘Nun ni yapu,” tenebuka, deiyok yupu

nyanyak nang ap, anang-anang nirya babye, Allah el Mi Koprop arye
kwepdeiyamuk. Yata ulye ning do, yuk-yuk yala nirya ara, elcuk aning
nirya kwepdeiamukce, ‘Aning talipnibuk, aning ap, aninye nirya ap, sikce
na si erebuka kinamniyak’ tenen, kwepdeiyamuk.

17 Allah el Mi Koprop Yesus ara, aning-aning deice tam ulirye, weik
mambulnye ulya ara, deiyok ton nyapnusine. Ton ning ara, Allah arye
aning-aning nirya, min kum kwepdeiamuk talak ara, Yesus elda, akunum
minop arye aulamuk. Tonda, Allah arye nyalyeba, Yesus el fil dobuka el
ulya deice arye, aning-aning nirya ara, kum danipnin balule. Yesus el
ulula deice arye, aning-aning nirya, teleb ubuka kam uk ulule. Yesus el
ulye ning ap, mikip weik ulye ning ap, el nyale yupu ap, adeice arye im
deice tam ulye ning ap, tuku tam mutuku ak ulye ning nirya ap, teleb
kibuka kam uk ulule. Elce aning nirya kum taliptuop ura, aning yala-yala
nirya kum datue.

18 Tonda, Allah arye el mapu kwepdeipsuk ninye nirya ara, Yesus
talisilirye, nun Weik Deiyoknye usulule. Ara, winipmanto ara, nun
kisok upsuk ning nirya deice arye, aning-aning nirya tenebuka unyap
touk, Yesus el babye, Allah el mapu nirya ati, Weik Deiyoknye usilirye
talisulule.

Tonda, Allah arye, ‘Yesus ara, aubuk ning nirya deice tam kibuka,
weik mambulnye unamle,” tenebuka ati, Allah arye teneamuk touk, Yesus
dibuk bukni, Allah arye Yesus tamubuka kam bukeibuk. Winitalak ara,
yuk ninye ton deiamik bukni, Allah arye aninye kam bulilamle bukni,
minop kam bukibuknye bira, el Mi Koprop Yesus el uka. Allah arye Yesus
minpola kam bukdeibuka deiyok ara, ‘Yesus ara, aning-aning nirya deice
tam ulirye, weik mambulnye unamle’ tenen, winibuke. Yuk ning nirya
ara, Yesus el amutamuk ulule. Elda deice tam ululnye uka.

19 Ara, urdem ati kum nyanyabe. Ara, Allah arye Yesus ati kanye
deiamuka ati, Allah el bidamnye ulul ning ap, el mikip ap, ura, el weik
mambul ulul ning nirya ap ara, Yesus el deice deibuk ura, el kanye talima
noutamak wekamukba, Yesus ara, tukwak mutuku yanuka ulamuk.

20 Allah ara, fia telebnye ulula anya arye, yata ning do nirya, tukwak
mutuku ubuk ning do, im deice tam ubuk ning do, aning nirya ap, Allah
ap, neika kum upmanto ulamuk bukni, Allah arye, ‘Aning-aning nirya
teleb kipnirye, na ap, dukdongopnyop ura, teleb kibuka neika unamabe,
teneamuk. Uteneamuk ati, Allah arye Yesus wipdeibuk ura, Yesus el fil
wanwanun yo deice fil dopsuka deice arye, aubuk ning nirya ap, nun ap,
Allah ap, akubuka dukdongopdeipsuke. Minop talak ara, im deice ubuk
ning ap, tukwak mutuku unyap ninye ap, Allah ap, neika kum upmanto
ulamubu bukni, Allah arye Yesus wipdeibuk ura, el fil dopsuk deice arye,
akunum akubuka dukdongopdeipsuk ati, winitalak ara, Allah ap, neika
uptibye.

Yesus arye nun malye ning lyebuka, teleb kipdeipsukce, Allah ap kanye
talima dukdongopsuk ara, wanwanun yo deice dibukba, el ining biyuka
deice arye, teleb kipdeipsuke. Aning ati ara, Allah arye nyapdeibuk ura,
Yesus lyepsukce winitalak ara, nun Weik Deiyoknye ulirye talisulule.
Tonda, Yesus ara, aning nirya deice tam ulirye, weik mambulnye ulule.
Yuk ning nirya ara, el amutamuk ulule.

21 Ara, minop talak anggunda, anggun kanye talima noutamak arye,
‘Allah ara, nun like,” tenelamlumce, fia malye-malye winilaluma ati,
Allah el tam ninye atonun fia kum ulalume. Aning kum bukni, el ti
yanibuka fia yuk malye weik ulalume. 22 Winibuka fia yuk ulalum
bukni, winitalak ara, nun Ni Allah arye, anggun malye ulalum ning
kilibuka lyepdeipsukce, el ap, neika una ati, kanye dukdongopsuke. Teleb
kipdeipsukce, el ap, dukdongobuka ansinibdeipsuk ara, el Mi Koprop
Kristus ara, ninye nong dayukce, tukwak mutuku yanuka daulamuka ani,
nun ti dibuk deice arye teleb kipdeipsuke.

Winipsuka ara, talye ati kume. Deiyok ara, ‘Na Allah arye sik dobuka,
na dam deipnamsin talak ara, sik malye wini ning tonok babye, kum
uptu ura, fia diksukumuk unamak’ tenen, teleb kipsukce, el ap, kanye
dukdongopsuke. Akunum teleb kipdeipsuk ning ati ara, yata nang arye
do nirya, ‘Aning ara, malye ning,’ nyabuka malye yupu kum nyapsitinge.

23‘Nun Ni Allah, kum bataksilirye, el teleb kibuka el dam boyanamsil’
tenen, patapsilyop ura, unamlulume. Anggun adip aryuk, Allah el
laka teleb yupu, ninye lyena yupu kekemunce, fia tuba-tuba diba
tenebuka, batakana kumce, ayupu uk talibuka, fia kanye lamabuka
unamlulume. Winipmunyop ura, Allah arye fia teleb kipdeipsilirye, el
dam boyanamsile. Tonda, Allah el laka teleb yupu, ninye lyena yupu
noutamak ubuk ning nirya, peterelamsikbuk, akunum kekelamlum ning
nirya ara, kanye bokoltona kum arye, ‘Dipkoprop winipnamsil’ tenen,
anggun adip aryuk kintinibuka dina uk unamlulume.

Ura, peterelamsikba, kekelalum yupu, Allah el laka teleb yupu ara,
yuk mutuku nang babye, dolonyakce, ninye mutuk sirya nirya akunum
peterepra banyake. Tonda, na Paulus arye Allah el laka teleb yupu, ninye
lyena yupu ara, peterepra bana ati, afil uk fia donune.

Paulus arye, Allah el diba tenena ninye ati,
melibuka fil dolamuk ning ati nyabuk yupu

24Winitalak ara, na nong deice ikin ning deilinikibuk, ikin weik
unulul bukni, tuba kanye deibuka unune. Ara, anggun kele, anggun
ap, yuk mutuku ninye ap melina ati, Allah el laka teleb yupu peterenye
ati, yuk nang arye, ‘Afil dolulnye ara, nun like’ tenen, ikin ning na
nong deice delininyake. Yesus Kristus arye na ti, ‘Na dib tenena ninye
melina ati, Paulus ara, fil dolibuk, yuk nang arye ikin ning el nong

deice delinamake,” tenelamnukce, wipdeipnuka anya arye, afil uk do
nirye sirya dakdibanamne. Kristus el nong deice ikin ning delilamikba,
ikin ulamuk ning atonun, na nong deice delinamniyak ning ara, tuba
aupmanila ati, sirya dakaldongonamne. Yesus diba tenebibya ati, Allah el
mapu kipdeipsilye ninye ara, nunda Yesus Kristus el nong atouk unyabe.
Ara, el tam ninye, el amutam unyaba ati nyapne.

25Yesus diba tenebuka, Allah el mapu kipdeipsilye ninye melina ati,
afil uk talibuka donanye unune. Wininuna deiyok ara, ani. Ara, Allah
arye na ti, ‘Paulus arye na yupu nirya dobuka, Yahudi yala kum ninye
kekena ati, Allah yupu nirya fia moubuka peterepra banamle’ tenen, afil
deiyok aripnukce, wibuka deipnuke. Wibuka deipnuka ati, Allah yupu
bola deice ning babye, nong fumak ning babye, tonok ning batakna
kumce, fia lilibuka Allah yupu fia peterenamsine.

26 Allah arye na ti, “Na yupu petereplyame,” nyapdeipnuk yupu ara,
fia mambul yupu bukni, duknuna atonun yupu ara, ‘Deiyok anye’ tenen,
kel kum kipmanto yupu nyapdeipnuke. Ara, Allah arye minop talak
ulamik ninye nirya ati, ‘Moubuka kel kum kipnamak’ tenen, ayupu nong
noutam ning duknupdeiamukba, ‘Deiyok anye,” kum tenelamik. Bukni
winitalak ara, Allah arye, ‘Aninye ara, na tenen ninye unamak’ tenen,
wibuka deiyamsukba, el ti dib tenenyap ninye, el mapu ati, ayupu nong
noutamak ara, akunum lakak nyalyop ura, ‘Deiyok anye’ tenen, moubuka
kekenyabe. 27Ara, Allah arye, ‘Na mapu unamak’ tenen, akunum
wiamsuk ninye ati, utenebuk. Ara, ‘Na Allah arye duknyamse yupu
ara, winitalak na mapu ati lakak nyapnamsin,” akunum tenebuk. Ayupu
duknyamuk ani, winitalak lakak nyasilya ara, nyapnusine.

Ara, “Allah arye Yahudi yala kum ninye ati, kanye deiplirye, weik teleb
kipdeipnamle,” nyasulule. Duknyamuk yupu noutamak, fia teleb ubuk
yupu ara, “Yesus Kristus arye Yahudi yala kum ninye babye, sik kanye
noutamak, el ap kanye dukdongopnamsile,” nyasulule. Anggun Kolose
mutuku ninye babye, anggun talima noutamak Kristus dukdongobuka
unamlulume. Winisilye talak nirya ara, anggun nirya arye, ‘Kume sirya
talak ara, Allah ereipsilirye, im deice weik dirina noutamak, weik
mambul ninye kipdeipnamsil’ tenen, diba tenebuka, kintinibuka dina uk
unamlulume.

28Yatato ninye do, yata yala ninye do nirya, nunce anang-anang nirya
ati, Kristus el yupu, ninye lyena yupu peterenyabe. Ara, ‘Mankau arye
malye ubicak’ tenen, “Anggun kanye mouplulume,” nyabuka wenenyabe.
Tonda, anang-anang nirya ati, weik kel arye Kristus el yupu fia moubuka
peterenyabe. Wininyaba ara, urtalya ati kume. Deiyok ara, Kristus ap,
kanye dukdongobuka unyak ninye nirya, Allah el dam welepnamak talak
ara, ‘Sik kanye wisipliba, fia diksukum ninye uk unamak’ tenen, el yupu
moubuka peterenyabe.

29‘Yesus ati dib tenenyak nang nirya, diksukumuk unamak’ tenen, na
fia fil donune. Ara, Yesus Kristus arye, el mikip aripnilyop ura, na talima
noutam weik mikip unilya deice arye, fia pi dobuka, piripdebuka fil
donune.
2 1 Anggun Kolose mutuku ululum ninye ap, Laodikia mutuku unyak

ninye ap, ura, sik yuk ninye, asing arye kum elinyak nang nirya ap,

sik melina ati, na arye fia pi dobuka, piripdenirye, fil mikip arye donuna
ara, ‘Fia moubuka kel kipnulum’ tenen, laka nyapsine. 2 Afil donuna ara
deiyok, bitinye aupmale. Ton ning ara, anggun Kolose mutuku ninye
ap, anyapmasin mutuku ninye ap, ‘Sik talima kwa dilakirye, Yesus diba
tenebuka fia kanye lamabuka unamak’ tenen, fil donune. ‘Anggun kanye
kwa dilamunce, kanye lamabuka unamlulum’ tenen, fil donune. Ara,
anggun kanye talima aripdamunce, talima dukdongobuka una ap, bico
tenebuka melilana ap, unamluma deice arye, talima kwa dilanamlume.

Deiyok bitinye ning ara, ani. Ara, nun Ni Allah arye, el mambul yupu
duknupdeiamuk ning ara, ‘Dipkoprop moubuka kekeptingce, weik arye
kel kipnamak’ tenen, fil dosunune. Weik mambul yupu, duknupdeiamuk
yupu ara, Kristus el yupu ati nyapsine. 3 Aweik mambul yupu, Allah
arye duknupdeiamuk yupu moubuka kekena ap, weik kel bikna ap, ati
ara, Kristus ap, talima dukdongobuka ululum anya arye, elce melisilya
deice aryuk, moubuka kele kipnamlume. Aning kum winipmunyop ura,
amambul ning kum kel kinalume.

4 Ayupu nyapmasina deiyok ara, ‘Kanye fia moupnamlum’ tenen,
nyapsine. Deiyok ara, yuk malye nang arye, tilila yupu bukni, weik
kel kina atonun yupu deice arye, talye peteresice ura, anggun Kolose
mutuku nang arye, ‘Se, ayupu ara, dib nyasinyake’ tenen, mankau kanye
arye diba tenepmunce, ‘Yuk malye bisik bimunyak’ tenen, yupu seksine.
5Yupu seksina ara, talye ati kume. Ara, anggun ap, na nong ap, neika
amutuku uk kum unyap bukni, na arye, ‘Aninye ara, weik mambule anya
arye, melinamne,” fia tenesununa ati, ayupu nyapsine. Na kele, anggunda,
Kristus ati dib tenebuka, fia kanye lamabuka diksukum umunce,
teniltona kum arye, tonok kanye uk bobuka, telebuk ululuma anya arye,
na weik kanye arye delisunune.

Kristus ap, dukdongobuka ululuma anya arye, ‘Aning mem
ning,” talye nyalamak ning ara, diba tenena meme

6 Ura, ‘Yesus Kristus ara, nun weik deiyoknye unamsil’ tenen, el ti dib
tenelalum ura, el ap, talima dukdongopsuka atonun, winitalak babye,
Kristus dib tenepmunce, el ap talima dukdongopmunce, el yupu nyasilye
touk fia diksukumuk unamlume. ‘Yesus Kristus elda, nun Weik Deiyoknye
fia unamsile’ tenen, el yupu uk kekenamlulume. 7Yo kouamikibuk,
el yating tuku noutam tam fia balirye, tuku fumbisik arye teleb ning

dibuka, yo nong weik arye nelamle atonun, Kristus yupu peterelamsik
atonun, anggunce ayupu uk diba tenebuka talimunce, tabakuka fia
dobolbana uk unamlulume.

Winibuka umunyop ura, Kristus ap, kanye dukdongobuka umunya
deice arye, elce anggun talima mikip kilisulule. Tonda, Epafras arye,
Allah yupu peterelamsuk atonun, ayupu uk diba tenebuka talilaluma
deice arye, anggun talima mikip kilisulule. Winibuka unamlum talak
nirya ara, nun Ni Allah ati, weika arye, “Telebe,” nyanamlulume.

8Yuk malye nang arye, ‘Sik talima lipdobibye ura, nun tam
kipropnamsiyak’ tenen, tilila yupu peterepsica deice arye, mankau kanye
arye diba tenebuka, yuk bisik bimunyak ati, anggun kanye fia moubuka
unamlulume. ‘Anang arye, nong kum yupu talye peterepsicak’ tenen,
anggun kanye moupnamlulume nyapsine. Atilila nang arye nyanyak yupu
ara, Kristus el ulul ning deice arye kum nyanyake. ‘Sik talye tukwak ninye,
sik kanye deice aryuk,” tenenyak ning peterenyake. Tonda, ayupu deiyok
ara, talye nang bol deice atonun ning, talye tukwak ninye arye, “Aning nun
deipkirikdop nang dorapce winilamik touk, aning uk talibuka unamabe,”
nyanyak yupu ati nyapne. Tonda sikce, ‘Aning ara, weik mambul mem
ning,’ tenebuka, talye yupu aryuk nyaltakanyak yupu uk ulule. Tonda,
ayupu ara, Kristus yanina atonun yupu ulule. Anirya ati ara, atilila yupu
ara, talye yupu uk ulula anya arye, aning kum kekenamlulume, nyapsine.

9Allah el kanye talima ap, el ulul ning nirya ap ara, Yesus el deice
deibuk ura, Yesus Kristus el talima noutamak dipkoprop ulule. 10 Yata
mikip ning do nirya, ninye deiyok nang ap, yuk yala weik mikip ning
nirya ap, isa mikip ap, ninye talima talibuka usilye ning nirya ap ara,
Kristus el amutamuk ulule. Elda weik mikipnye ulula anya arye, elce
aning-aning nirya malye kibuka, deice tam ulule. Tonda, diba tenena
ning ap, talima ap, kanye ap, patapsilye ning nirya ara, Yesus Kristus
dukdongobuka neika ululuma deice arye, aning nirya akunum moubuka
aupsile. Aning nirya ati ara, tilila yupu peteren nang arye, ‘Yuk bisik
dobuka bobisicak’ tenen, fia kanye moubuka unamlulume.

11 Ara, Yahudi yala ninye arye, ‘Aning ara, Allah el mapu unamake’
tenen, sal den bam bola mouse ning seklamaka atonun kum bukni,
Kristus arye, ‘Aninye ara, na’ tenen ninye, na mapu koprop unamake,’
tenepsukce, nun malye ning lyepdeisukce, winiryuk talima aripsukce,
winiryuk ninye atonun ubuka teleb kipdeipsuke. Teleb kipdeipsuka ara,
laka kilina ati winipsuke. Winipsuka ara, ninye taruk arye fil dolamak
ning atonun kume. Aning kum bukni, nunda talye tukwak ninye anya
arye, ‘Kristus arye nun kanye talima malye ulamsuk ning ap, nun kanye
ap, malye’ tenen ning nirya ap, kum kipdeipsukce, teleb ninguk aripsuke.

12Kristus arye winiryuk ninye atonun kibuka, teleb kipdeipsuk ning
ara, laka nyapnusine. Ara, yuk nang arye, “Kristus dibuk ura, Allah

el weik mikip deice arye kam bukeibuk,” nyabuka peterepsik ura,
kekeplumce, ‘Allah ara, el mikip weik’ tenen, diba teneluluma deice

arye, akunum teleb kipdeipsuke. Winipsuka ara, winipmanto ning ton
nyapnusine. Ara, minop talak anggun ap, Yesus ap, diptum ak, tuku
fumbisik neika weipmasitinge. Amenyan ara, anggun ap, Kristus ap,
Allah arye tamubuka neika kam bukeipsutue atonun ati nyapsine.
Anggun malye ning kum kipdeipsukce, winiryuk ninye atonun kibuka
teleb kipdeipsuk talak ara, diba teneplum ak, mek dongopsik talak arye
winipsuke. Nun ap, Yesus ap, neika dibupubuk, neika kam bukeipsuk ara,
mek dongopsik talak arye winipsuke.

13 Ara, anggun Yahudi yala kum ninye ara, anggun malye tenelamlum
ning ap, talima malye ulalum ning ap, deice arye, akunum dibilamak
ninye atonun ulalume. Minop talak Allah arye, “Den bam bol mouse ning
kum seklamik nang, na dam kum yatinge,” nyapdeiamuk touk, anggun
Yahudi yala kum ninye babye, anggun malye uk ulamlum talak ara,
Allah el dam kum yanmanto ulamlume. Minop talak noutamak winibuka
fia malye ulalum bukni, atalak noutamak arye, Allah arye Kristus kam
bukeibuka deice arye, anggun babye, kam bukepsuke. Allah arye, nun
malye unyap ning ap, malye tenenyap ning ap, namin kipsukce, kum
kipdeipsuke.

14 Allah arye, “Aning ara, wininamlume. Aning ton kum
wininamlulume,” nyapdeibuk ura, Musa arye sekeiyamsuk yupu ara,
yaniplobuka kum dobolbanyabe. Ati, ayupu kum dobolbanyap ati ara,
Allah arye talye luba kibuka wenebuka oplopsutue. Allah arye ayupu
deice wenebuka opsutu bukni, nun diba tenenyap nang, nun lyena ati,
Yesus arye amem yupu atonun yupu nirya dobuka, el opnuyik talak ara,
Yesus el nong deice deipdayukce, wanwanun yo deice deibuk ura, obik.
Yesus obika deice arye, awenena yupu kum kipdeipsuk ura, winitalak
ara, ayupu amutam tuba kum unyabe.

15Nun lyena ati, Yesus obik ura, Yesus el wanwanun yo deice dibuka
deice arye, ninye talima talisulul ning nirya ap, isa mer nirya ap, sik
ninye on ning bomika, Kristus arye dalubuka doprobukce, malye kibuk.
Malye kibuka anya arye, Kristus ati isa mer sik mikip, tonap kum ulule.
Yesus wanwanun yo deice obikbuk, dibuka deice arye, isa mer nirya
malye kibuka walapsingibuke. Awinibuk ning ara, ninye mutuk sirya im
sirya nirya, kel kinyaka anya arye, isa mer ap, malye mikip ulul ning
nirya ap, ‘Yesus ara, nun deice tam ulule’ tenen, alye dakalanyake. Yesus
wanwanun yo deice dibuka deice arye, amalye mikip ning nirya, malye
kibuka walapsingibuke.

16 Yesus wanwanun yo deice dipsuka deice arye, aning-aning nirya
malye kibuka, deice tam ulirye, nun malye ning nirya kum kipdeipsukce,
teleb akunum kipdeipsuke. Akunum teleb keipdeipsuka anya arye, yuk

nang arye, anggun ti, “Anang ara, malye unyake,” nyapdeipsikcop ura,
aning ara kekena kumce, dib kum tenenamlulume. Yata nang arye do
nirya, anggun ti, “Kume, aninye ara, ayala din ning dinyake, ayala mek
dinyake, aweik sum ati, ‘Mambul sum,” kum tenenyake. Tonda, dikdik
sen sum, Sabat sum ati, nun wininyap ning atonun ara, kum wininyake.
Nunce wala tikilongon talak yunyap ara, kum yunyake. Ati sik malye
ninye unyake,” nyabuka, anggun nong deice malye yupu nyapdeipsikcop
ura, anggunce, ‘Dauplye’ tenen, kum kekenamlulume. 17 Asi nyapmasin
ning nirya ara, kanya atonun ning ulule. Anirya ara, laga kilina atonun
ulamuk. Ara, weik mambul ning, dipkoprop nong ubuk ning, aminyan
talak yanamuka ati, laka kin ning ati, ulamuk. Bukni, dipkoprop weik
mambul ubuka nong lak ulul ning ara, Yesus Kristus el uka.

18 Anyapmasin yupu atouk, yata nang do nirya sik ti, “Kume, na
arye Allah el si erebuka ulamne ning atouk kum unyake. Ara sikce sik
badamnye ati, amutam kibuka kum yanilanyake. Tonda, Allah el im
deice fil don nang, malaikat ati, si kum erenyake. Na arye aning-aning
ulamne touk kum unyaka ati, sikda malye ninye unyake,” nyabuka
malye yupu nyapsikcop ura, ‘Anggunce dib nyapsiak’ tenen, kum
kekenamlulume. Ayupu atonun ning nyasikce ninye ara, sik dipkoprop
kum elilamik bukni, ‘Yuk nang arye, sikda weik nang, tenepsikirye, nun
diba tenepnamsiak’ tenen, “Nun eibupu ning, weik mambul ning ani,
ani,” nyabuka, yupu fia weika arye lilibuka talye nyaltakanyake.

Tonda, Yesus dib tenena kum arye, sik malye tenenyak ning ap,
malye wininyak ning ap deice arye, sik kanye talima tapu koubuka,
deililalanyakce, fia malye wininyaka ati, deiyok kum upmalyebuk,
‘Nunda, weik mambul ning,” tenelanyakce, fia talye-talye ninguk
tenebuka kanye talima erelanyake.

19 Aninye ara, Yesus Kristus ati, el dipkoprop yupu kum peterenyake.
Nun Deiyoknye Kristus ara, kum tenebikirye, fia yuk kanye bobuka
unyake. Yesus Kristus ati diba tenebice ura, Allah el mapu kipdeipsuk
ninye nirya ati, Allah arye nyalyeba, Kristus kalekuka melisilya deice
arye, Allah tenelamsuk atonun, kanye wisipsilirye, teleb kibuka weik
upra banamabe. Winisilya ara, nun nong deiyok ara, kisok usilye touk,
tonda nun nong mil-mil arye dukulolongosilye atouk, Kristus arye nun
diba tenenyap nang nirya ati, dukdongopsukce, neika kipsukce, nun Weik
Deiyoknye usulule.

20-21 Apnggunda kanye talima dukdongobuka, Kristus ap ululuma anya
arye, Kristus arye anggun ti, akunum dipsuka anya arye, adeice arye
el dibuk touk, anggun babye, atonun akunum diplume. Aning ati ara,
tukwak ninye arye, “Winina meme, aning ara kum diptume, aning talina
ara meme,” nyabuka, mem yupu atonun nyaldelisinyaka ara, kekena
kume. Ato yupu ara, daupnamle. Aning atonun amutam tuba kum ululum

bukni, ‘Ayupu ara mambule’ tenen, kekepmunce dobolbamunye ning ara,
yata ati do? ‘Amem yupu atonun yupu nirya ara, mambule,’” tenebuka,
talibuka kum unamlume. 22 Ayupu atonun yupu ara, talye tukwak

ninye arye sik kanye aryuk tenebuka peterenyaka deice arye ulula ati,
talye peterebikce bukni, aminyan ara, dipkoprop bataklamice ura, kum
danamlarya.

23 Ara, amem yupu atonun yupu peterenyaka deice arye, nyanyake.
Ara, “Nun bidamnye tenebibye touk, Allah si erena ara, winibuka,
winibuka unamabe,” nyanyake. Tonda, dipkoprop kanye namin kibuka,
kum unyak bukni, sikce, “Nun bidamnye yanipdabirye, malye kanye
bobuka, fia amutam atouk ubirye, nun nong ati, ikin ning weik, nun
babye, nong deice deipdanamabe,” nyanyake. Ayupu nyabuka ubikcop
ura, yuk talye ninye eibikirye, nong bol deice ninguk tenebuka, nong
noutamak ning moubuka kum tenebikirye, sikce, ‘Se, ara, weik kel arye
wininyake, teneptinge. Aning talye teneptinge bukni, tukwak ninye arye,
sik nong noutamak pataplye ninguk tenebuka, malye-malye ulamak ning
ara, ayupu atonun yupu ap, awinin ning deice arye, yupu kum seksutue.
Awinin ning deice arye, nun malye winin ning kum, kum kipdeipsute.
Anyapmasiak yupu nirya ati ara, talye tukwak ninye arye, “Winina
meme,” nyalisinyak yupu ara, “Kum talibuka wininamlulume. ‘Dauplye’
tenen, batakalongonamlulume,” nyapsine.

“Anggun ap, Yesus ap, kanye dukdongobuka ululuma
anya arye, diksukumuk unamlulume” nyabuk yupu

1Ara, Allah arye Kristus kam bukeibuk talak ara, anggun ap, neika

kam bukeipsuke. Ara, diba teneplum ati, Allah arye bol kobuka
fia kam una deiyok ning akunum aryamsuk ning ati nyapsine. Anggun
ap, Kristus ap, akunum aripsuka anya arye, im deice ulul ninguk
tenebuka, aning deice uk anggun kanye talima delinamlulume. Im deice
ara, Kristus arye Allah el sirik taruk tam bukukce, aning-aning nirya
talibuka, im deice tam Deiyoknye ulule. 2 Tukwak mutuku ulul ning ap,
talye tukwak ninye unyak ning ap nirya, patapsilya ati, malye ning deice
anggun kanye talima kum delinamlulume. Aning ara, fia kum bukni,
im deice ulul ninguk tenebuka patapsilibuk, aning deice anggun kanye
talima delinamlulume.

3 Anyapmasina ara, urdem ati kum nyapsine. Deiyok ara, akunum
diamik ninye atonun, anggun minop talak winilalum ning nirya ara,
akunum bataklumce, winitalak tamubuka tuba kum winilulume.
Anggunda, Kristus ap, talima dukdongobuka neika akunum ululume.
Yesus ap, Allah ap, neika ururake. Ati anggun kam unamlum talak
nirya, Yesus arye kalekuka melisilirye, Allah dam ulule. Anggun ap,
Yesus ap, talima dukdongobuka umunye ura, ‘Allah disulul akarye,

talibuka usulul anya arye, im deice ulul ninguk patapsiliba’ tenena

uk unamlulume. 4Winimunyop ura, aminyan ara, Kristus arye, bol
kobuka fia kam kilisululnye bira, Kristus tamubuka lakak nyasilyop ura,
Allah arye anggun ap, Yesus ap, lakak erepdeipsilirye, fia teleb kibuka,
weik mambul kipdeipnamsile. Winipsilyop ura, Yesus ap, weik dirina
noutamak neika unamabe.

5Winipnamsil ning ati ara, anggun talye tukwak ninye malye upsilye
ning nirya ara, fia batakanamlulume. Akunum diamik ninye arye, aning-
aning nirya kum pataplirye, fia talye wininamak atonun, malye winin
ning nirya ara, batakanamlulume. Ara, yuk kilapu talye dalubuka yolana
ap, fia yuk talye kanye bobuka ninye kum winipmanto ning, fia malye-
malye yolalamak ning ap, malye winin ning ati weik patana ap, aning
nirya batakuka, diksukumuk wininamlulume. Amalye winin ning yala
nirya ara, fia kum wininamlulume.

Tonda, ‘Aning-aning nirya bona weika arye doproptinye’ tenen,
weik arye patapsilyop ura, ara fia malye winina ati, aning babye, kum
wininamlulume. ‘Bona weik doproptinye’ tenen, kanye talima engelul
nang ara, Allah batakuka yuk talye ning si erenyak atonun wininyak
anya arye, aning babye kum wininamlulume. 6 Anyapmasin ning nirya
ati ara, Allah yu weik uplyop ura, amalye winin ning wininyak ninye ati,
weik arye wenebuka opnamle. Ati, winina meme.

7-8 Minop talak ara, anggun Kolose mutuku ninye babye, anyapmasin
ning atouk winibuka ulalum bukni, winitalak ara, amalye winin ning
nirya ara, batakuka fia kum wininamlulume. Fia bataknamlum ning ara,
nyapnusine. Ara, yuk ninye ati derelana ap, tulum upsiliba, yuk anye
bobuka weik yu arye malye winina ap, ‘Aning ara, sik nong deice ikin
ning uptue’ tenen, malye winina ap, yuk ninye ati lululana ap, ninye kum
nyapmanto kum ning bukni, fia malye-malye nyanyak yupu nyana ap,
aning nirya batakuka, diksukumuk wininamlulume. Amalye winin ning
ara, kum wininamlulume.

9Tonda, anggunce anggun kayapu ati, tilila yupu talye nyaplobuka
kum nyalanamlulume.

Amalye winin ning nirya kum wininamluma deiyok ara, nyapnusine.
Tonok ning ara ani. Ninye arye sik minop butum aling pun deiplyop
ura, kwiriltaklamak touk, minop talak anggun kanye talima fia malye
ulamsukba, malye-malye ulalum ning akunum bataklume. 10Bitinye
ning ara, malye butum aling batakikirye, winiryuk ning ongolamak
atonun, Allah arye anggun ti, kanye talima winiryuk ning atonun kibuka,
teleb kipdeipsukce, aripsuk ura, akunum dobuka ululume. Winibuka
winiryuk kanye talima kintinibuka aripsuk deiyoknye Allah ara, el babye
ulye touk, anggun kanye talima teleb ubribasulule. ‘Sik kanye talima
teleb kipnin banamle’ tenen, el winilul ning weik kel kina deiyok ning

ati, melibuka arisilya deice arye, el ulye touk, anggun kanye talima
teleb kipra basulule. Ara, Allah ap, dukdongobuka umunya noutamak
ara, Allah arye, ‘Na unye touk ubribanamak’ tenen, winiryuk kanye
talima akunum aripsuke. Aning ati ara, malye winin ning nirya ara, fia
bataknamlulume.

11Winibuka akunum teleb kipdeipsuk ak, ululuma ati, ‘Weik mambule,’
tenebuka wininamlum ning ara, Yesus Kristus el uka. ‘Anggun bidamnye
ati’ tenena, do yuk ninye ati tenena do, ‘Se aning ara, mambule’ tenen,
kum asilanamlum ning ara, nyapnusine. Ara, “E aninye ara, Yahudi yala
ninye do, kum do? Sikda den bam bola mouse ning akunum sekik nang
unyak do, kum do? Anye bira nun mutukunye do, yuk pera mutukunye
do? Anang ara, kel nang do, yuk mutuku walwal nang do? Anye bira,
elce el bidamnye ati, fil dobuka yo bok dololul do? Yuk nang ati talye
fil melinanye® ulirye, urdemuk ulul do?” nyabuka, kum asilanamlume.
‘Aning-aning nirya ara, mambul ning,” fia kum tenenamlulume.

Bukni, ‘Weik mambule,” tenenamlum ning ara, Kristus atia. Elda
aning-aning nirya deice eitam weik mambule Deiyoknye ulule. Nun dib
tenenyap ninye nirya ara, nun kanye talima noutamak usulule anya
arye, nun nirya ara, talima dukdongobuka ansinibuka unyabe. Aning uk
tenebuka unamlulume.

12 Aning ati ara, Allah arye anggun nirya ati, bico tenenyamsukce,
‘Aninye ara, na tenen, ninye na mapu unamak’ tenen, wibuka
deiamsuka anya arye, malye una fia kum aryuk, anggun teleb-teleb
ubuka wininamlum ning ara, nyapnusine. Ara, winiryuk butum aling
ongolamaka atonun, bico tenebuka melilana ap, yuk nang ati namin
kibuka melina ap, yuk nang ati kanye talima lamabuka amutam una
ap, ting-tingana kumce, namin asa arye unamlulume. 13 Tonda yuk
nang arye, anggun ikin kipdeipsikce ati, anggunce tamubuka anang ati
minpola wenena kum arye, mangkau kilongonamlulume. Nun Deiyoknye
Yesus Kristus arye, anggun malye winilalum ning ati, el kanye aryuk
urdem talye namin kipsukce, anggun malye ning kum kipdeipsuka
atonun, anggun babye atonun, yuk ninye arye, malye winipsikce ning
nirya ati, ‘Dawaplye’ tenen, talye namin kilanamlulume.

14 Ateleb winin ning nirya ara, mitik mambul ulul bukni, weik
mambul wininamlum ning ara, nyapnusine. Ara, aning nirya teleb-teleb
winimunye talak nirya ara, anggunce yuk ninye ati, fia bico tenebuka,
talima aripdamunce, melilana uk wininamlulume. Ateleb winin ning

a 3:11 talye fil melinanye — Yo bok deice deklamik ninye ara, bona weik talin nang arye,
bona utotoa talina kum ninye ati, yo bok deice arye deklamik. Deklamikba, abona talina
kum ninye arye sik bona weik talininye ati sik fil talya urdemuk dolamik. Tonda, lak len
yupu ara nomor 36 dipdelulume.

nirya aupsilyop ura, bico tenebuka melilana uk winimunyop ura, anggun
talima teleb ubuka dukdongopsilirye, nong tonok atonun Kkilisiliba, teleb
ubuka neika unamlulume.

15Ara, anggun yuk-yuk ululum bukni, Allah arye, ‘Sikda walana ap,
oldana ap, kum aryuk, nong tonok atouk kibuka, talima dukdongobuka,
namin arye neika unamake’ tenen, wibuka deiamsuke. Winibuka
wipdeiamsuka anya arye, Kristus arye talima dukdongopsukba, nong
tonok atonun, kibuka ululuma ati, teleb ubuka neika unamlume. Tonda,
anggunce Allah ati tuba-tuba, “Telebe,” nyanamlulume.

16 Tonda, Allah el laka teleb yupu, Kristus yupu ati, ‘Dipkoprop
moubuka kel kinamabe’ tenen, fia piribuka kel kipra banamlulume.
‘Kristus el yupu fia’ tenena, uk umunye talak nirya ara, weik kele
arye peterelana ap, ‘Mankau arye malye winibibyak’ tenen, “Kanye
mouplulume,” nyabuka wenelana ap, fia melipdanuka unamlulume.
Tonda, winibuka wininamlum talak noutamak nirya ara, minop
seklamik yupu, buku Mazmur Allah yupu mot ap, anggunce sekuka
nyalulum Allah yupu mot ap, Allah el si erena ati, arisilye mot nirya ap,
nyanamlulume. Amot-amot nyanamlum talak ara, anggun kanye talima
noutamak arye Allah ati, “Telebe,” nyabuka tenenamlulume.

17 Ara, yata ning do nirya, anggun fil donamlum ning nirya ap, yupu
nyanamlum ning nirya ap, nun Deiyoknye Yesus Kristus, el amutam
ubuka, el si deice uk fil donamlulume. Ara, elce tenesilye touk,
diksukumuk wininamlulume. Winibuka wininamlum talak nirya ara,
Yesus arye melisilyebuk, el ap, talima dukdongobuka umunya deice arye,
nun Ni Allah ati fia, “Telebe,” nyanamlulume.

“Yesus diba tenen ninye wininamlum ning ara, ani,” nyabuk yupu

18 Anggun kilapu arye, anggun akanye yapu ati, talima darabuka sik
amutam nimalye arye umunce, sik yupu moubuka kekenamlulume. Anggun
ap, nun Deiyoknye Yesus ap, talima dukdongobuka ululuma anya arye, adip
aryuk tuba wininamlume. Tonda winina ara, teleb winina ati, nyapsine.

19 Anggun sal ara, min arye akunum doplum kilapu ati, bico tenepmunce,
kanye talima aribuka melinauk wininamlume. Yu una ap, derelana ap, kum
arye, talima dukdongobuka namin arye, teleb ubuka neika unamlulume.

20 Anggun mapu nirya ara, anggun ni yapu ap, anggun nin yapu ap
nirya ati, sik amutam umunce, yata winin ning ati do nirya, atalak-
atalak nirya sik yupu moubuka kekepmunce, melibuka dobolbamunyop
ura, Allah arye kanye delisulula anya arye, adip aryuk wininamlume.

21 Anggun ninye wisi arye anggun mapu nirya ati, yu upsilya ura, weika
arye wenebuka kum onamlulume. Ara, anggunce anggun mapu ati, weik
arye tuba-tuba wenepmunyop ura, anggun mapu arye ikin kanye dobuka,
sik bouku sukulule ati nyapsine.

22Sik yuk nang ati, talye fil dobuka melin ninye ululum nang ara,
yata winin ning ati do nirya, anggun deiyok nang arye nyapsikce yupu
nirya moubuka kekepmunce, aning uk wininamlulume. Ara, fil lik
kanye bobuka donyak nang arye, ‘Nun deiyok nang arye, teleb fil don
nang, tenepnamsiak’ tenen, ‘Nun damak uce ura, eipsikce talak uk,
fil teleb kibuka donamape,” tenenyake. Aning tenelamak atouk kum
wininamlulume. Aning ara, kum bukni, anggunda, ‘Nun Ni Allah weik
mambule’ tenen, el si erena uk ululum ninye anya arye, duknubuka
winina kum arye, dipkoprop lakak uk fil teleb kibuka donamlulume. Ati
anggun deiyok nang arye aruklamsiak talak babye, kum aruklamsiak
talak babye, teleb ubuka fil donamlulume. Ara, Allah el si erena ati
wininamlulume.

23Yata fil do, yata winin ning do nirya ara, ‘Na Ni Allah el fil uk
donune’ tenen, teniltona kumce, anggun kanye talima ap, anggun mikip
ap, anirya deice arye pi dobuka fil donamlulume. Ara, yuk nang arye,
‘Talye nang ati, sik fil uk donyabe, tenebuka lik-lik asa arye, fil malye
dolamak touk kum wininamlulume. 24Fil teleb ubuka donamluma ara,
talye ati kume. Ara, anggun akunum kele, Allah arye, “Na mapu ati,
aning arinamsine,” nyabuka akunum nyalilamsuk touk, fil teleb ubuka
dolamunyop ura, aminyan ara, dekna ning dipkoprop im deice aryuk
arinamsile.

Aning ara, akunum bikiluluma anya arye, fia pi dobuka fil
donamlulume. Anggun Weik Deiyoknye Yesus Kristus el fil doluluma ati
nyapsine. 25Yata nang do nirya, sik tuba malye wininyakba, sik malye
wininyak ning ati, Allah arye yupu bokeipsilirye, wenepnamsile. Elce,
‘Aning ani, anang ani’ tenen, talima wililina kum aryuk, dipkoprop
malye wininyaka atouk, wenepnamsile.

1Sik fil deiyok nang ara, anggun amutam ubuka, urdemuk fil

melibuka donyak ninye? ati, sik fil donyak touk, sik fil punubuka
dona ati, dekna ning arinamlulume. Tonda sik pataplye touk, teleb ubuka
arinamlume. Wininamluma deiyok ara, anggun akunum kel kiyamlumce,
tuba tenelulume. Ara, anggun babye, anggun Deiyoknye im deice ulya
arye asipsilye ura, anggun winin ning laka nyapdanamlum ati nyapsine.
2 Anggun Kolose ninye nirya ara, batakna kumce, fia pi dobuka, Allah
morona uk unamlulume. Wininamlum talak nirya ara, ‘Mankau arye
malye winibibyak’ tenen, fia kanye moubuka kalikildanamlulume. Tonda,
Allah ati, fia “Telebe,” nyanamlulume.

b 4:1 urdemuk fil melibuka donyak ninye — Yo bok deice deklamik ninye ara, bona weik talin
nang arye, bona utotoa talina kum ninye ati, yo bok deice arye deklamik. Deklamikba,
abona talina kum ninye arye sik bona weik talininye ati sik fil talya urdemuk dolamik.
Tonda, lak len yupu ara nomor 36 dipdelulume.

3 Aning atouk, anggunce na ti, fia Allah moronamnululume. Ara, ‘Allah
min arye duknupdeiamuk bukni, winitalak lakak nyasilye yupu, Allah
arye lo ariplibuk, Paulus arye Kristus el ninye lyena yupu, mambul yupu
peterenamle’ tenen, ‘Allah moronamnulume’ tenen, nyapsine. Kristus el
yupu peterelamsa ati, tapu koubuka wenena aik dongopnikba, aunune.
4Tonda, ‘Allah arye teneamuk touk, Paulus adip aryuk teleb ubuka,
Kristus el mambul yupu peterlirye talak nirya, lakak kibuka fia lilibuka
peterenamle’ tenen, Allah moronamnululume. Allah arye, ‘Wininamle’
tenen, tenepnuk touk, Kristus el yupu lakak kibuka petereptinyop ura,
teleb winiptinye.

5Anggun nirya arye, Yesus ati diba min kum tenenyak ninye nirya
ati, ‘Nun wininyap ning ap, nyanyap yupu ap, eibuka kekebikirye, diba
tenepnamak’ tenen, weik kel arye diksukumuk wininamlulume. Lo
awapsilye talak nirya ara, lik-lik asa una kumce, Yesus el yupu laka
nyapmunce, fia teleb ubuka unamlulume. 6‘Anggun ap, diba’ tenena kum
ninye nirya ap, yupu talinamlum talak nirya ara, yupu fia teleb-teleb
ubuka nyanamlulume. Winipmanto ning ara, din ning dinyap talak ara,
garam ua ap tabakibyop ura, fia telebto ulye touk, anggun yupu talulum
talak ara, Allah arye bico tenepsilirye, el kanye aryuk melisilye ning ton
laka nyamunyop ura, yuk nang kekebikirye, ‘Se aning ara, telebe’ tenen,
kanye deipnamake.

Ara, anang arye, ‘Se, ayupu ara, mambule, ati diba teneptibye,
tenenamak’ tenen, anggunce nyanamlum yupu nirya ara, teleb-
telebuk nyanamlulume. Winipmunyop ura, adeice arye sik diba
tenena kum nang arye, anggun Kolose ninye diba tenelulum ning ati,
“Anggun diba teneplum ning ara, laka nyapsiabe,” nyabuka, yuk-yuk
asipdenamsiake. Asipsikcop ura, anggun moubuka tenipdemunce, ‘Anye
bira el kekepmanto yupu ara, winibuka nyapnamne. Tonda anye bira, el
kekepmanto yupu ara, winibuka nyapnamne,” tenebuka kel kipmunce,
teleb ubuka laka nyanamlulume.

7Na winilamnuk ning ap, winitalak wininilye ning ap, na wininun ning
ap, nirya ati, na kwit koprop Tikikus arye, anggun Kolose nang ati laka
nyalyanamsile. Tikikus ara, Yesus diba tenenanye ulula anya arye, na
weit atonye ulula arye, batakna kumce, Yesus el yupu peterelule. Tonda,
na ti fia pi dobuka, teleb kibuka melinulule. El ap, na ap, nun Deiyoknye
Yesus el fil neika fil donyame. 8 Na arye Tikikus dobuka, anggun dam
dopkwetepnamsin ara, deiyok laka nyapnusine. Ara, ‘Nun winisilye ning,
elce anggun ti laka nyapsilye ura, kel kipnamlume. Tonda, elce anggun
ikin umunye noutamak arye, talima kwa dipnamsile’ tenen, Tikikus
dobuka anggun dam dopdeipnamsine.

9Tikikus anggun dam yanamle talak ara, na bico tenenun nye,
anggun mutuku Kolose mutukunye tonok, el si ara, Onesimus ap, sik

bitinye yanamrake. Onesimus birye, Yesus diba tenebuk anya arye, na
weit atonun ulirye elce, “Winipnamne,” nyalye touk batakna kumce,
dipkoprop winilule. Sik bitinye arye, na amutuku wininilye ning nirya
ati, laka nyalyanamsirake.

10 Tapu koubuka wenena aik dongopsikbuk, na ap neika aunyamnye,
Aristarkus arye anggun Kolose mutuku ululum nang ati, “Telebe,”
nyapmasile. Tonda Barnabas, el neice Markus arye anggun ti, “Telebe,”
Nyapmasile. Ara, Markus ati, yupu akunum nyapsa anya arye, dipkoprop
elce anggun dam yalyop ura, anggunce el ti, taruk talibuka, “Telebe,”
nyabuka melinamlulume. 11 Tonda, nun Deiyoknye Yesus kum bukni,
na ka el si Yesus, tonda anye binyuk bukni, el si bitinye ning ton Yustus
nyalamaknye, elce anggun Kolose nang ati, “Telebe,” nyapmasile. Na ap,
neika fil donyap ninye ara, tonap aunmak bukni, anang winilye si sipman
nang ara, Yahudi yala nang unyake. Yuk ninye Allah dib tenepting ura,
Allah arye sik kanye talima ak talibuka utuba, ‘El mapu uptinge’ tenen,
fil neika donyap nang ara, yuk yala nang tonap aunmak bukni, sik
awinilye nanguk ara, Yahudi yala nang unyake. Winibuka unyakce, na
kanye talima kwa dibuka melininyake.

12Tonda, anggun mutuku, Kolose mutukunye, Epafras arye, “Telebe,”
nyapmasile. Elce Yesus Kristus amutam ulirye, Yesus el fil dobuka
ulule. Epafras arye anggun ti, fia pi dobuka, Allah morona uk usulule.
Elce morosulul ning ara, nyapnune. Ara, Allah arye el mapu nirya
ati, ‘Wininamake, wininamake,’ tenesilye ning nirya ara, ‘Aning fia
dipkoprop ning anya arye, Kolose nang arye aning uk talibuka fia kanye
lamabuka unamak’ tenen, Allah morosulule. Tonda elce, ‘Teniltona
kumce, diba tenebice ura, sik talima fia wisipnamle’ tenen, elce anggun
Kolose nang ati Allah morosulule.

13Epafras arye anggun ti fia pi dobuka, Allah morosulula ara, talye
ati kum nyapsine. Na asing arye elinune anya arye, dipkoprop nyapsine.
Ara, anggun Kolose mutuku nang ap, ura, Laodikia mutuku nang ap,
Hierapolis mutuku nang ap, ati, fil dolirye, ‘Sik nirya ara, telebuk
unamak’ tenen, mambul kanye bobuka, Allah morosulule. 14 Tonda,
nun kwit koprop, ninye kwetenanye dokter Lukas ap, tonda nun kwit
Demas ap arye, anggun Kolose mutuku nang ati, “Telebe,” nyapsirake.
15Laodikia mutuku unyakce, Yesus yupu dib tenena ninye ap, amutuku
ulul kil tonok, el si ara, Nimfa ap, ura, Yesus diba tenen nang, Nimfa
el aik fum bulubikirye, Allah yupu kekenyak ninye ap, anggun nirya
ati, “Paulus arye telebe nyapmasile,” nyapnamlulume. Na Paulus arye,
anggun Kolose mutuku ninye ati nyapsine.

16 Asurat sekeipmasin ara, anggun Kolose mutuku ululum nang
akunum eibuka yinibmunyop ura, ‘Sik Yesus diba tenebuka Laodikia
mutuku unyak ninye nirya bulubikirye, kekepnamak’ tenen, asurat

dobuka, sik dam bobanamlulume. Aning atouk, na arye Laodikia mutuku
ninye ati sekeipse surat ara, anggun Kolose nang ton dopropmunce,
anggun babye kekena ati, lakak yinipmunye ura, Kolose mutuku Yesus
dib tenelulum ninye nirya arye kekenamlulume.

17 Ayupu sekuka dopdeipnusin ara, nun kwit Arkipus el kekena ati,
ayupu dobuka el dam nyalbinulyame. Ayupu ara, ani. “Arkipus anda,
‘Afil dopnamle’ tenen, Allah arye wibuka deipkuk ning ara, ‘Dipkoprop fil
donmanye ani, sirya daknamne’ tenen, kanye moubuka fil donamlame.
An ap, Yesus ap, kanye dukdongobuka ururuma anya arye, Paulus
arye an ti, ‘Wininamlyame, nyabuka nyapmakile.” Ayupu ara, asurat
dopropnamlum nang arye, na kwit Arkipus ati nyapnamlulume. Na
Paulus arye nyapsine.

18 Ara, telebe, Na Paulus arye, anggun nirya ati, “Telebe,” nyapsine.
Anggun nirya arye, ‘Dipkoprop Paulus el taruk arye, asurat sekuka
dopdeipsuke, tenepnamlum’ tenen, na taruk aryuk asurat sekeipsene.
Tapu koubuka wenena aik dongopnikba, tuba aununa ati, anggunda luba
kina kumce, Allah fia moronamnululume. ‘Nun Deiyoknye Yesus Kristus
arye anggun nirya ati, el kanye aryuk bico tenepsilirye, fia melinamsil’
tenen, na arye anggun Kolose mutuku ninye nirya ati Allah morosunune.

Telebe, na Paulus arye akunum nyapsine.

Asukum anyuk deipne.

